REZIME RADA
U radu  je  analiziran uticaj i prostorne neravnomjernosti zračnog raspora, uvjetovan nazubljenošću statorskog i rotorskog lim paketa i vremenske neravnomjernosti zračnog raspora, uvjetovan vrtnjom rotora, na elektromagnetske sile i moment sinhronog motora.   Razvijena je metodologija određivanja ugla opterećenja koji odgovara određenom opterećenju motora, a koji definira početni položaj  rotora u odnosu na statorsko polje, odnosno početne uvjete geometrije poprečnog presjeka motora, za provedbu numeričkog proračuna i uticaja vrtnje rotora i neravnomjernosti zračnog raspora na elektromagnetske sile i moment.

Uticaj  prostorne i vremenske neravnomjernosti zračnog raspora je uzet u numeričkom proračunu na način jednovremenog pomicanja statorskog polja i rotora pri  konstantnom uglu opterećenja.

Da bi se dobila vremenska slika promjene elektromagnetskog momenta, uslovljena vremenskom promjenom geometrije zbog vrtnje rotora, neophodno je provesti niz numeričkih proračuna prostorne raspodjele magnetskog polja, za niz vrlo bliskih vremenskih trenutaka, koji odgovaraju malim pomacima statorskog polja  i rotora u toku njihove vrtnje u vremenu.  Proračun prostorne raspodjele magnetskog polja proveden je  numerički, metodom konačnih elemenata, korištenjem programskog paketa FLUX2D.  Kako bi unutrašnji ugao opterećenja ostao isti  potrebno je mijenjati vrijednosti statorskih struja, proporcionalno koraku pomjeranja rotora. Obzirom da se geometrija poprečnog presjeka mašine  ponavlja i prije nego što rotor napravi puni okretaj, definirane su minimalne dužine zračnog raspora na kojima se mora vršiti jednovremeno pomicanje i statorskog polja i rotora za simetrično i nesimetrično napajanje.

Time se značajno smanjuje potreban broj proračuna, odnosno skraćuje vrijeme proračuna,  što omogućava provedbu analize na mašini sa obostrano nazubljenim zračnim rasporom. Za svaki pomjeraj rotora, računa se vrijednost elektromagnetskog momenta, metodom izmjene energije pri beskonačno malom pomjeraju. Utvrđeno je na koji način korak pomaka statorskog polja i rotora utiče na tačnost numeričkog proračuna,  broj proračuna i vrijeme proračuna.

Na osnovu rezultata proračuna nacrtana je kriva koja prikazuje uticaj nazubljenosti statora i rotora tj. uticaj različite geometrije uzrokovane vrtnjom rotora,  na elektromagnetski moment. 

Dobivena kriva elektromagnetskog momenta omogućila je  harmonijsku analizu sastava viših harmoničnih komponenti elektromagnetskog momenta, korištenjem MATLAB-a.  

U cilju potvrde valjanosti razvijene metodologije proračuna elektromagnetskih sila i  momenata, uzimanjem u obzir vrtnju rotora i neravnomjernost zračnog raspora, izvršena su laboratorijiska mjerenja vibracija na istom laboratorijiskom modelu sinhronog motora i pri istim režimima rada,   koji su bili predmet numeričkih proračuna.

